
Sarajevo, 31.01.2020.
XXX XXX
e-mail: XXX XXX47@gmail.com 
PREDMET:
Korišćenje GPS sistema u službenom vozilu MUP-a, 

Mišljenje, dostavlja se - 
VEZA: Vaš zahtjev od 20.01.2020. 

Agencija za zaštitu ličnih podataka u Bosni i Hercegovini (u daljem tekstu: Agencija) je putem službene e-mail adrese zaprimila Vaš akt veze u kojem ste naveli da radite kao policijski službenik u MUP-u Županije Zapadnohercegovačke. Istakli ste da je Unutrašnja kontrola MUP-a protiv Vas pokrenula interni postupak jer su putem GPS uređaja u službenom vozilu utvrdili da se za vrijeme radnog vremena službeno vozilo koje ste koristili oko 2 sata nalazilo u ulici u kojoj živite, a da za to niste tražili odobrenje neposrednog rukovodioca.
Dalje ste naveli da Vas MUP nikada nije upoznao da se u službenim vozilima nalazi GPS uređaj, da u vozilima nema oznake da se nalazi GPS uređaj, da niste potpisali saglasnost da možete biti praćeni na takav način, te da nije postojao sudski nalog da budete nadzirani. Od Agencije tražite mišljenje da li obrada podataka putem GPS-a može biti zakonit dokaz protiv Vas u disciplinskom postupku, te ima li MUP pravo da Vas na takav način prati.
U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka (“Službeni glasnik Bosne i Hercegovine”, broj: 49/06, 76/11 i 89/11), dajemo sljedeće:
M I Š LJ E NJ E

Zakon o zaštiti ličnih podataka (u daljem tekstu: Zakon) je opšti propis koji reguliše obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije.

Zakon u članu 4. propisuje osnovne principe obrade ličnih podataka kojih su obavezni da se pridržavaju svi kontrolori. U tački a) navedenog člana je propisano da je kontrolor obavezan da lične podatke obrađuje na pravedan i zakonit način.
Ostvarivanje principa pravednosti i zakonitosti znači pridržavanje materijalno i formalno-pravnih propisa koji se imaju primijeniti u konkretnoj pravnoj stvari. 
Zakonom o policijskim službenicima Županije Zapadnohercegovačke („Narodne novine ŽZH“ broj: 8/07, 16/07, 13/08, 17/08 i 12/15) se regulišu policijske ovlasti i radnopravni status policijskih službenika Županije Zapadnohercegovačke. Tako, u skladu sa članom 97. tog zakona, na policijske službenike i kadete primjenjuju se Zakon o radu Županije Zapadnohercegovačke, ostali zakoni i kolektivni ugovori kojima se uređuju prava i obaveze iz radnih odnosa ukoliko nije drugačije određeno tim zakonom.
Zakonom o radu („Narodne novine ŽZH“ broj: 11/17) je u članu 30. propisano da se lični podaci radnika ne mogu prikupljati, obrađivati, koristiti ili dostavljati trećim licima, osim ako je to određeno zakonom ili ako je to potrebno radi ostvarivanja prava i obaveza iz radnoga odnosa.
Dakle, obrada ličnih podataka u smislu Zakona o radu, koja se odnosi na radno-pravni status zaposlenog je ograničena na podatke koji su potrebni da bi se ostvarila određena prava i izvršile određene obaveze.
Iz navedenog proizilazi da zakonom nije izričito dato ovlašćenje za upotrebu GPS sistema, ali da je isti moguće koristiti ukoliko je neophodan za ostvarivanje zakonitih prava i interesa policijskih službenika.

U obavljanju svojih poslova, policijski službenici koriste označena i neoznačena službena vozila. GPS sistemom se ne obrađuju lični podaci policijskih službenika, već se obrađuju lokacijski podaci službenog vozila. Međutim, na osnovu druge dokumentacije je moguće posredno utvrditi identitet policijskog službenika koji upravlja službenim vozilom. 
Dakle, pomoću GPS sistema u realnom vremenu se dobijaju podaci o lokaciji vozila, pravcu i brzini kretanja i slično. Pomoću navedenih podataka MUP može nadgledati sigurnost policijskih službenika koji koriste to vozilo. Također, MUP može koristiti lokacijske podatke u slučaju otuđenja vozila. Znači, legitimno je pravo MUP-a da u svrhu zaštite policijskih službenika i imovine koristi GPS sistem.

U skladu sa članom 22. Zakona, obaveza MUP-a je da prije instaliranja GPS uređaja u službena vozila informira policijske službenike o svrsi korišćenja sistema, o kontroloru, prijamnom organu ili o trećoj strani kojoj će podaci prikupljeni sistemom biti dostupni, te o posljedicama u slučaju da policijski službenik odbije da vozilo koje koristi u službene svrhe bude praćeno putem GPS sistema.
Prikupljanje podataka putem GPS uređaja mora biti regulisano internim aktom MUP-a, te saglasnost policijskog službenika kao jedan od osnova za obradu ličnih podataka nije primjenjiva. Naime, donošenjem internog akta MUP-a i upoznavanjem policijskih službenika sa tim aktom podrazumijeva da su policijski službenici u skladu sa članom 22. Zakona informisani o postavljanju GPS uređaja.
Dakle, Agencija je mišljenja da je nesporno pravo MUP-a da u službena vozila instalira GPS uređaj, te da policijski službenici o tome moraju biti informisani. 

